
६८
काव्यमाला ।



	

आशीर्नमस्क्रियावस्तुनिर्देशान्यतमाश्रया ।

चन्द्रनामाङ्किता प्रायो मङ्गलार्थपदोज्ज्वला ॥

अष्टभिर्दशभिः श्रेष्ठा तथा द्वादशभिः पदैः ।

अष्टादशपदैर्वापि द्वाविंशत्या पदैर्युता ॥

काव्यार्थसूचनोपेता सा या नान्दी प्रकीर्तिता ।

अ(यः) सूत्रय(ये)न्नायकस्य वस्तुनोऽपि गुणान्कवेः ॥

रङ्गप्रसाधनकरः सुत्रधारः प्रकीर्तितः ।

भरतेनाभिनीतं यो भाव नानारसाश्रयम् ॥

परिष्करोति पार्श्वस्थः स भवेत्पारिपार्श्व(र्श्वि)कः ।

स एवार्यो मारिषश्च मार्पको मार्ष इत्यपि ॥

नर्मभेदप्रयोगज्ञो हास्यकृन्नायकस्य च ।

नर्मवादी स वै नर्मसचिवश्च विदूषकः ॥

चतुःषष्टिकलाभिज्ञा सर्वभाषाविशारदा ।

नटानुयोक्त्री कृत्येषु नटस्य गृहिणी नटी ॥

यन्नाट्यवस्तुनः पूर्वं रङ्गविघ्नोपशान्तये ।

कुशीलवाः प्रकुर्वन्ति पूर्वरङ्गस्तदुच्यते ॥

पूर्वरङ्गस्य चाङ्गानि द्वाविंशतिर्मतानि च ।

तत्राप्यवश्या नान्दीति कीर्तिता भरतादिभिः ॥

अङ्गाङ्गिभावसंपन्नसमस्तरससंश्रयात् ।

प्रकृत्यवस्था संध्यादिसंपत्त्युपनिबन्धनात् ॥

आहुः प्रकरणादीनां नाटकं प्रकृतिं बुधाः ।

[१]अतिदेशबलप्राप्तनाटकाङ्गोपजीवनात् ॥

अन्यानि रूपकाणि स्युर्विकारा नाटकस्य हि ।

अतश्च लक्षणं पूर्वं नाटकस्य विधीयते ॥

दिव्येन वा मानुषेण धीरोदात्तेन संयुतम् ।

धर्मकामार्थशृङ्गारप्रधानरससंश्रयम् ॥













	↑ 'प्रकृतिवद्विकृतिः कर्तव्या' इत्यतिदेशः.

